
Ludun hai Hudas-nanaz tu Mai-asang

Masa uvazang saikin, a-adasun mas hudas-nanaz tundaza mas
tunhus-ulan kusia dahvian tu asang tantungu sia pancinaun. Masa ldadaza
hudas-nanaz sia tunhus-ulan hai sasadu mas ludun, mapatnu ludun tahu
mazaku tu, isaincia imita mai-asang. Masa taldaingin saikin, ci-nupa mas

tama tu, “ Asa saikin malavi mas tama hanup ”, haipun tu cis-uni
maluspingaz saikin, musasu tu inatang mapasnanava, pahasia sau-laupaku
niang mailavi tu mus-an.

Aiza tu painsanan, isia talabal islunghuan, cinbala saikin min-amu
maisna-sia Nantu makitna-sia Kalingku tu kilim mai-asang.

Minhanivaang inak is-ang tu namahtubin saikin kanlavi i? Haitu aiza
sia is-ang matamasaz tusingav tahu mazaku tu, “ Kudipaa! ” Masa
taunasainin sia ludun, maszang paicilain tu kusia ulumahun, masvala, uka tu
kauman kaipisingan, sipungulin tu haipanii-tu na-aiza tumaz masinap,

kalatun mas ivut, kalatun mas vini, siszahun mas padan, nii-tu mananulu at

mucingkul sia kalapatan panbusziah.

Masa isia ludun, nii-tu pasakaz-av, maszang anpasduun mas
hudas-nanaz siinmas madadaingaz, siainunu tastu-lumah mal-anuhu,
makutaku maun haising, muskun mahalinga pakangit, ta-aza naicia
Pasibutbut, malastapang.

Anatupa tu nii-tu sia hudas-nanaz madasku kusia mai-asangcin, haitu

manaskal daingaz inak is-ang.

